
Borba  protiv  korupcije  u
Bosni i Hercegovini
Zemlje članice Vijeća za implementaciju mira su u decembru
1997.  godine  pozvale   OHR  da  razvije  strategiju  za  borbu
protiv  korupcije,  prevare  i  pogrešnog  usmjeravanja  javnih
fondova u Bosni i Hercegovini.

To  je  rezultiralo  uspostavom  Jedinice  za  borbu  protiv
korupcije sa ciljem pružanja pomoći lokalnim organima vlasti u
identificiranju  i  krivičnom  gonjenju  nezakonitih  radnji,  i
rješavanju  sistemskih  problema  putem  reformi  zakonskog  i
pravosudnog sistema. Ova Jedinica je, u saradnji sa vladama
zemalja  donatora  i  drugim  međunarodnim  organizacijama,
pokrenula sveobuhvatnu kampanju kako bi promovisala vladavinu
prava, transparentnost i odgovorne organe vlasti.

Novi  Visoki  predstavnik,  Wolfgang  Petritsch,  je  na  svojoj
inauguralnoj  pres-konferenciji  danas  u  Sarajevu  izjavio  da
borbu protiv korupcije i prevare u Bosni i Hercegovini smatra
najvišim  prioritetom.  Visoki  predstavnik  je  pozvao  
međunarodnu  zajednicu  i  lokale  organe  da  udvostruče  svoje
napore na rješavanju ovog pitanja.

“Odlučni smo u namjeri da nastavimo raditi u ovoj oblasti jer
korupcija javnih institucija predstavlja jednu od najvećih i
najozbiljnijih prepreka koja može ovaj napaćeni narod Bosne i
Hercegovine  spriječavati  u  sticanju  članstva  u  evropskoj
porodici naroda”, rekao je ambasador Petritsch.

Visoki  predstavnik  je  pomenuo  nekoliko  mjera  koje  je  OHR
poduzeo  u  toku  prošle  godine  u  borbi  protiv  prevare  i
korupcije,  uključujući  i  stvaranje  programa  za  zaštitu
svjedoka,  obuku  za  sudstvo,  jačanje  ovlaštenja  federalnog
tužioca, uspostavu prvostepenog suda na nivou Federacije, i
smjenjivanje zvaničnika koji opstruiraju pravdu.

Članak  koji  je  juče  objavio  “New  York  Times”  privukao  je
veliku  pažnju  javnosti.  Međutim,  u  članku  su  objavljene
netačne informacije koje je potrebno pojasniti.

·      U članku se tvrdi da je pisan na osnovu izvještaja od
4.000 strana koji je sačinila OHR-ova Jedinica za borbu protiv
korupcije. Takav izvještaj ne postoji. Naravno, Jedinica za
borbu  protiv  korupcije  podnosi  izvještaje  o  svom  radu  za
interne potrebe i Vijeću za implementaciju mira, međutim ni
ona niti OHR nikada nisu izradili sveobuhvatan izvještaj u
kojem  se  dokumentuje  korupcija  i  prevara  u  Bosni  i
Hercegovini.  Moguće  je  da  se  članak  odnosi  na  jedan  od
dokumenata  koje  je  napravila  sama  lokalna  financijska
policija.

·      Nema dokaza koji ukazuju na to da je 1 milijarda dolara
međunarodne pomoći za Bosnu i Hercegovinu zloupotrebljena ili
nestala. Donatori koji pružaju pomoć Bosni i Hercegovini imaju
veoma  striktne  procedure  u  vezi  sa  ponudom  i  raspodjelom
sredstava. Korupcija i prevara, koje su nesumljivo ozbiljan
problem  u  zemlji,  su  prvenstveno  usmjerene  na  zloupotrebu
lokalnih javnih fondova i budžeta.

·      Lokalni organi vlasti provode veliki broj istraga o
navodima o korupciji i prevari u Bosni i Hercegovini. Međutim,
tačan iznos navodno zloupotrebljenih javnih sredstava, koja su
predmetom ovih istraga koje su u toku, je i dalje nepoznat.

Želimo ponoviti da Visokog predstavnika ozbiljno zabrinjava
problem korupcije i prevare u ovoj zemlji. Uz podršku vlada
zemalja donatora, u OHR-u planiramo intenzivirati naše obimne
napore koje već poduzimamo na rješavanju ovog pitanja. Ponovo
apelujemo na lokalne organe vlasti da ispune svoje obaveze i
osiguraju slobodno i transparentno funkcionisanje pravosudnog
sistema.

Molimo vas da u vezi ostalih detalja kontaktirate Press ured
OHR-a na telefon broj : (387) 71 447-275 ili 668-977.         


